
Bowle, Pizza und Gässle
Am ene verräägnete Sunntig-Morge hett sich d Sans Gêne z 
Allschwil uff em Schpiilblatz nääbe dr Drämmlischtazion im 
Pärggli droffe. Scho voo wytem hett me die groossi Aasamm-
lig voo Räägeschirm gsee. 
Noo dr Aawääseheitszellig isch me gmeinsam de drei Bummel-
organisatore noogloffe n und noo n eme üsserscht scheene 
Schpaziergängli durch s Allschwiler Induschtriigebiet schliesslig 
voor em ‹Van-der-Merve-Bowlingzenter› aakoo. Dört hett s e n 
Apéro und e kurzi Inschtruggzion voo de n Organisatore gää. 

Mache, waas me wott
Alli Bowlingbaane und Billiardtisch sinn für d Sans Gêne 
reserviert gsi. Es hett sich e Jedi/e jede zerst emol e n Apéröli 
gschnabbt und drnoo hänn sich langsam Grübbli uss Jüngere n 
und ältere Semschter aafoo bilde. Die Eine hänn sich em Bowle 
gwidmet, wäärend sich Anderi vergniegt Rundi um Rundi am 
Billiardtisch gmässe hänn. Wiider Anderi hänn sich gmietlig 
an e Tischli gsetzt, ihre n Apéro gnosse n und eifach numme 
blauderet. 

Sem;kolon und Bummelreed
Au e Darbietig vom huuseigene Schnitzelbangg ‹Sem;kolon› 
hett nit döörfe fääle, woo – wie jedes mool – e Hampfle voller 
waansinnig tolle Bängg zum Beschte gää hett. Voor em Zmit-
tag hett unsri Obfrau noo s Wort ergriffe n und e groossartigi 
Bummelreed ghalte. 

Die letschte baar Schtunde Gässle
Zem Zmittag hett s Pizza gää, woo leider nit allne glych guet 
gfalle hett. Einewäg hett me sich dr Buuch vollgschlaage n 

und sich drnoo langsam wiider uff e Wääg Richtig Inneri 
Margarethe gmacht. Dört hett s für dr Eint oder die Ander 
noo n e gleini Schterggig in Form vom ene Bierli bruucht. 
Aaschliessend sinn alli zämme n ygschtande n und me hett 
die letschte baar Schtunde Gässle vom Fasnachtjoor zweiduu-
sigunddreiezwanzig noo in volle Züüg gnosse. 

Abschluss mit em Wettschtaimarsch
Voor em Ändstreich hett s wie allewyl noo d Abschlussreed 
voo unserem Maa uss dr Mitti gää, bevor mer denn mit em 
Wettschtaimarsch dr Bummel und d Fasnacht 2023 abg-
schlosse hänn.                                                               Moritz

                                  1, 2, 3, Alt isch nit Neu…
 
                                                   E bombe Fasnacht isch leider scho verby
                                                    mir hänn alli s Glügg ka, derby z sy

                                                   Am Sunntig wenn s duet aafoo gribble
                                                  by Zytte duesch uff e Münschterblatz dibble
                                               plötzlig hesch s presant
                                           denn jetzt goot s los und zwor rasant

Wenn denn am Mäntig-Morge dr Güggel graait
s Färnseh daas au no draait
öbbis vo 8000 Schtund hörsch verzelle
denn weisch, jetzt kasch numme no d Sekunde zelle

Pünggtlig uff d Minute
die Aasaag und ab uff d Route
wie allewyl warte, warte n und e Stau 
s isch Morgeschtraich, jetzt glaub y s au

Y see d Bebbi im Schtächschritt koo 
oh jeh, wenn daas nur guet duet uusekoo
sälle Vortrab wünscht e schöni Fasnacht
e n Überraschig, ass es gracht

Am Noomidaag goot s ab in d Freiji Schtrooss
e Grubbefoti git s, s Format riisig grooss
Öbbe 170 Lüt mien dört druff
s glabbt wunderbar und ooni Buff

Schtolz darf dr Schtamm hinter de Strizzi und voor dr Alte Garde laufe
e n Erläbnis für d Ewigkait, woo me nit kaa kaufe!

E rybigsloose Cortège dörfe mer erlääbe
villycht well niemer uff dr Schtrooss duet glääbe
und dodrmit möcht um s Klima wärbe
So isch dä Cortègemäntig gly verby
s git e Geburtsdaagsschtändeli - doo sinn alli derby
die schränzende Gritte marschiere n uff
samt Helge n und Schääl, mer sinn schtolz druff

Au dr zweit Dail vo dr BFG, nämmli d AGB
wartet z Oobe für e gmeinsame Rieme 
daas erlääbe mer allwää nie me

Dr Zyschtig, wie allewyl e tolle Daag
alli esoo wie me maag
 
Dr Monschterzuug am Mittwuch isch schlicht fantastisch
d Schönheit regelrächt bombastisch
e riise Zug, woo kai Änd nimmt
und s musikalisch au stimmt

So kunnt dr Ändstreich in riise Schritt uff is zue
bald isch Vieri und in dr Schtadt wiider Rueh
noo n e letschts Mool schwelge in dr diefe Nacht
Aadie Fasnacht

Doo plötzlig wirsch zem Halbschloof ussgrisse
e Schynwäärfer duet d Nacht bschisse
s Färnseh hett is wiider gfunde  
d Eva meint si heige no zwenig Schtunde
drum filme si noo e letschti Sequänz 
d Kuschelszene - aber jetzt längt s.

Syt hundert Joor Fyyr und Flamme 
e Fasnacht woo in d Gschicht ygoot
jede Sans Gêneler immer wieder mit Schtolz yschtoot
au hüt musiziere mer noo eimol allne n um d Oore
Härzligge Dangg de Bummelorganisatore

Nit nur bym Ruesse n und Pfyffe simmer dr Hit,
bym Singe mache n au alli mit:
1, 2, 3, Alt isch nit Neu…                             Patricia

Sem;kolon
Sali zämme, jetzt bi n y nämmli, 
fascht z schpoot koo, wääg eme dumme Drämmli!

Haa d Hoorpracht in dr Düür yglemmt, 
bi in letschter Sekunde doo aane grennt…

…villycht sott y mol, wie fascht alli doo,
am Schpaalebäärg zem Coiffeur goo!

Sali zämme.
Für die, wo mi nooni kenne: 

 Sem;kolon, daas isch my Namme.
 Vom Glyggejoor bricht y euch amme!
 Und daas doo isch dr Helgebueb.

Dangg iim seesch du die Helge guet!

An dr GV, noo all dääne Bricht,
nimmt iire Lauf die folgend Gschicht:
Im Hööfli raucht me n unter Glächter.
De Huusbewooner gfallt daas schlächter.
Dää Hogg isch schnäll im Kälteschogg, 
s kunnt Wasser uss em 5. Schtogg!
Bruefligs und Privats muesch immer trenne.
Drum het s au d Steffi nit rette kenne!

Am Donnschtig schtell y gäärn my Velo 
ab in dämm Giardino Bello!
Es isch jo nit soo, ass dää Garte
däät zem Paradies ussarte…
…doo dängg y nur: «Du Glächterhasser! 
Gib lieber mool dämm Beet biz Wasser!» 
Dr Pascal maint doo nur ganz drogge:
«My Velo duet uff em Müürli hogge!»

Zem Güggeliässe, s isch wirgglig soo, 
hänn wiider alli welle koo! 
Dr Jeje woont zwor uff em Land.
Aber au sy Garte, dää hett e Rand.
Darf s mool Freylandhaltig syy,
soo laad doch eifach d Pfyffer y!
Aber ains daas muess me de Pfyffer loo:
Zem im Baize-Ruum pfyffe, sinn immer gnueg koo!

Uff dr Homepage findsch ächt alles hitte:
Källerdienschtlische n und Abfahrtszytte.
Falls dy Wegger trotzdämm nit im Griff sottsch ha
Lüttsch eifach schnäll em Hampe n aa.
Dää faart di, sottsch verschloofe haa,
noo Avanches in sym Bobby-Car!
Hesch Angscht vor eventuelle Gfaare?
Lieber Bobby-Car, as Tesla faare:
Dr Bobbycar dää faart graaduss, 
dr Tesla rysst viil z schnäll rächts uss!

180 Larve n im Käller - eieiei-eiei
Weisch waas, do nimm y mini eifach scho mool hei!
Im Käller goot e groossi Suechaggzioon los:
Ai Larve fäält, - eieiei - woo isch si bloss?
By de Junge sinn graad zwei z weeni doo.
Me hätt miesse aabasse? Daas Mail, daas sig nie koo!
Oder villycht doch? Aber lang lang isch s häär
Sich z organisiere isch halt wirglig schambar schwäär.
Glaub mer, Mails liis y scho länger nimm.
D rfür mach y gäärn e Riise-Riise-Gschtirm,
Will d Goschtymhose find y leider nimm.
Die schteggt glaub noo - in ere Züügelkischte drin!
D Ladäärneträger halte ‹nie und nimmer› Schritt:
well, die neije Jubelcapes, die basse n eifach nit.
Weisch du, wie schliess y denn die Flamme richtig aa?
Y glaub jo nit, ass y daas sälber kaa!
Und, wie muess y denn dää Kraage vorne blooge?
Das muess y morn denn noonemool go frooge:

Well, wenn dää schtoot, kaa n y my Fasnachts-
    schatz nit küsse:
Ass y dr Kraage knigg, muess also niemer wüsse!
Ooni Hilf und Teamgaischt, jo - s isch wirglig woor -
hätt d Sujet-Kommission jetzt sicher graui Hoor!
A propos Hoor: Draa gläbbt dr Drägg.
Die nimm i grad noo dr Fasnacht wägg!

Es isch halt immer soo im Lääbe:
S wird öbber gebore und s muess öbber stärbe.
Als ‹Reine Sans Gêne› mit hundert Joor
klopft s Rösly z friide an s Himmelsdoor. 
Si luegt uff d Ärde n aab und sait denn froo: 
«S isch dr perfäggti Daag zem koo:
Well hüt duet myni Glygge sueche,
Juubel-Buschi im Königskueche!»

Y haa n e frindlig Mail bikoo, 
y sott doch emool zem Iebe koo.
Derby zeig y doch gnueg Presänz!
An allne Fescht und allne Dänz!
Die Andere dien s wyt voor mir mergge:
Y haa s ganz Joor nüt byträit zem d Gruppe schtärgge!
Und glaubsch s - hit Oobe, wie wäär y froo,
y könnt mit ere Larve goo!

Y due kai Wäärbig poschte – näi!
Und am Laaferi blyb y dehei!
Es isch zwor wirgglig schampar schaad,
ass y jetz grad nit hälfe mag!
Aber: Fir die Junge dien eh immer die Glyche renne.
Si selle nur nit ganz ussbrenne.
Füür und Flamme döönt soo lang guet,
wie s unter mym Fuudi nit brenne duet!

Dr Majoor vo dääre Glygge
isch as Hahn im Korb e bsunders schigge.
E baar Chicks voor em Schnabel, jo!
Hätte n en gäärn mit haime gnoo!
Si mien s halt näggscht Joor wiider brobiere,
well me n iim zerscht d Fiess muess bandaschiere.
Äär duet sich leider e n Erkältig hoole;
S isch schaurig kalt, soo ooni Soole!

Es passiert jo nit nur im Gläbbergässli.
Nei, au am Barfi isch s Volk grässlig.
Uss em Monschterzug beobacht y s druurig,
daas Koomasuffe bedruggt mi schuurig.
Vo Kultur isch nüt me z spiire.
Woo soll daas Erb nur aanefiere?
Bsoffeni Trottel zmittzt in de Strizzi?
Zem die uusegriege, muess dr Vortrab fit sy.
Erscht geschter isch mer z Oore koo:
Brandstiftig hett dr Rätz iiri Juubellambbe gnoo.

Si mache mi halt immer froh,
die farbige Händsche n um s Piccolo!
Erscht d Turnschue mit de blaue Tüpf
Hälfe, ass y dur Basel hüpf!
Näggscht Joor gang y als Schnubberstrizzi.
Denn dörf y, ohni Schtress, farbig sy!
Sujetkommission, de bisch mer z harsch.
E einheitlige Zuug? Lägg mir am A***!

Bis am Vieri umme bummle,
pfyffe, lache, dringge, drummle.
Noo drey Dääg schwelge mer derby
in dr schönschte Stadt am Rhy.
Dr Ändstreich, traumhaft vor em Presser,
wäär ohni Schynwärfer no 100mool besser!
Sali zämme!

(Hugo)

S Daagebuech vom Maa uss dr Mitti 

Liebs Daagebuech,
d Fasnacht 2023 isch scho gly verby,  
drum laad y di ganz härzlig y, 
mit mir noomool in Erinnerige z schwääbe 
und daas Joor voor em geischtige n Aug 
                                    noomool mit z erlääbe.

Waas fir e Joor, mit Hehepinggt nur soo gspiggt 
doch leider hett d Uhr wieder mool viil zschnäll tiggt. 
E «Highlight» jagd s Näggscht. 
Doch ganz voo vorne n in dämm Täggscht:

Noo dr Generalversammlig miemer nit emool e Monet warte, 
bevor mer mit em Summerfescht schtarte. 
Mit Kind und Kegel by Salat und Grill 
chasch bade, spiile, Böötli fahre, e jede wie n äär will. 
Alles duretaggtet mit Jubelbächer und Stämpelkarte.
Am Oobe duet sogaar e «Danzflächi» uff is warte. 
Bym Wasserfahrverein Muttenz an unserem Bach 
schtiggt also die erschti Party, e grandiosi Sach.

S isch als noo warm und me kunnt au lycht in s Schwitze,
woo mer am Zweidääger pletzligg uff soo Strampel-Schiinehoobel sitze. 
Noo Schpuggroor, Armbruscht und schiesse mit Pfyl und Booge 
hämmer unseri Näschter in Avanches unde bezooge. 
Noo n ere Nacht, nei doo muess me nit alles nenne, 
hämmer fir e Krimi-Trail durch die Schtadt dureseggle kenne.
Uff em Wääg zrugg in d Heimat bym Halt in Murte noo n e baar vertrauti Deen. 
Lut Obmaa vo dr Murtner Fasnachtsgsellschaft hänn si dert au Fasnachtsgen.
Mit Fyyr und Flamme zrugg in Basel miemer is wiider trenne
und y haa s Gfil gha, by einige hett au dr Kopf, nääbe dr Flamme, mege brenne.

Au bym nägschte n Event behaupt y, hett s die Näbewirggige gäh,
denn bym Jubelfescht hett me n e Mänge mee as ein kenne nää. 
In 20ger-Joor-Roobe hett me sich gschtirzt und bsunders scheen au gmacht 
fir dää Oobe n im Viertelkreis im Wärgg Nummer 8. 
Ob an dr Fotobox, Vorusse, uf dr Byhni oder eifach an dr Bar, 
an dämm Oobe wird mer soo richtig klaar, 
wie stargg das Band in dääre Glygge wirklich kaa sy,  
doo schtoot e jede fir dr Ander y. 
Me verharrt ganz still, wenn dr Bäär iber d Biini tabbt
oder lacht härzhaft, wenn dr Vorschtanz nit numme klabbt. 
E Waansinns-Oobe hämmer doo derfe n erlääbe n und au gschtalte: 
Mir as Sans-Gêne-Schtamm, -Strizzi oder die -Alte.

Iber dr Källerabstiig, waas soll y doo saage, 
an gfiilte 1000 Balleen verby kunsch in Käller aabe. 
Mit eme Gleesli Berliner Luft wirsch frindlig begriesst 
und mergsch au schnäll, ass die Luft scho länger fliesst. 
Apropos länger, daas hätt au d Yrichtig kenne mache,
woo n y die Gschicht gheert haa, haa n y dennoo miesse lache…

Au im andere Käller isch vorzue ebbis gange
ufzeichne, schnyyde, glääbe n und montiere vo Hiet, Hoor und Flamme. 
Generazione-Arbetssamschtig, y haa s soo richtig gnosse 
und an gwisse Noomidääg isch zem Kueche vom Beschle au e Bierli gflosse.
Mr schaffe Hand in Hand fir dr wunderbaari Zuug
und au die Schtunde vergeehn wie im Fluug.

S Oblytemääli wird denn zem Aaloss gnoo, 
um as wirdig-jubilierende Schtamm im Fokus z schtoo. 
E kleini Archivseffnig git s oobedry, 
drzue e n Apéro, inklusive fejnem Wy.

Uff e Daag genau 100 Joor noo dr Grindig
wirsch im Internet pletzlig findig. 
Fir d Glygge folgt die nägschti Kreenig,
denn jetzt simmer offiziell au Keenig.
Mit em Wiehnachtsässe diemmer denn das Jubel-Joor beschliesse,
bevoor me n im neije Joor denn uff dr Jagd noo n em Keenig 
      meischt mee as ei Kueche hett derfe «gniesse». 
Y mein, dr Schorsch isch au nit schlächt, 
doch mym Bodymassindex wäär dr Tambour scho eher rächt. 

Wie au immer mer hänn jo alli ein bikoo 
und bis zur Fasnacht die iberflissige Gramm voo dr Woog wägg gnoo.

Noo n em Neijoorsbummel sinn s numme no wenigi Schritt. 
Uff dämm Wääg nämme die Meischte au noo s Laaveri mit.
D Larvenussgoob isch denn die letschti Schwelle: 
Hämmer in de zwei vergangene Joor au richtig kenne zelle? 
Hett am Änd e jede waas me fir d Fasnacht muess haa? 
Oder miemer noomool äxtra dra? 
Es hänn wirgglig numme noo wenig Handgriff miesse n erlediget wäärde 
und ab und zue bruucht me halt alles Gligg uff Ärde. 
As genau in dämm turbulänte Momänt 
alles im Käller z finde n isch, sogaar hälfendi Händ.
Genau Hälfe, do will y e Schtrich drunter mache und zwar e ganz e feschte: 
Dangge Jubel-Sujetkommission, iir sinn die Beschte…!!!

Am 27. Hornig in dr Rittergass goot s denn ändligg wieder loos. 
Alli zämme, mitenand uff dr Schtrooss. 
Fir e klaini Iberraschig so frieh am Morge
hett denn s Schwyzer Fäärnsee kenne sorge. 
Doch au daas isch numme n e tolli Nääbenerschynig, nit bsunders relevant.
Hauptsach, mer mache wiider Fasnacht, alli mitenand. 
Soo richtig in Fasnachtstrance schwääbe mer richtig Freiji Schtroos.
Doch dert, dert goot s Puff denn richtig loos. 
Dangg dr neye Schtroossegschtalltig stoggts dert und zwar gwaltig. 
Me hett noo kurzem doch noo n e Leesig gfunde.
Mer hänn si doch noo in de Gasse verbrocht, die wenige Morgeschtraichrunde. 
Doch ei Sach wott y doo noo rasch verzelle.
Nei, daas isch soo nit blaant gsi, daas ha n y so nit welle. 
Unte n an dr Petersgass hett s mer grad beidi Giggelifiess abgrisse. 
Mit Sogge n uff em kalte n Asphalt laufe n isch also rächt be… (also kalt!!!)
Am Noomidaag bevor mer is uff dr Stroos kenne präsentiere, 
dien mer alli noo as Fotimodäll brilliere. 
Dr näggscht Giggelihutt-Momänt denn kurz durab
s isch grandios gsi!!! Ganz kurz und knapp… 
Dr Steinebärg voll mit unsere Figuure.
Es schtuune nit numme die am Schtroosserand, au die hinde n uff de Muure. 
Y haa dr Ydrugg bikoo, d Figur hett richtig guet Aaklang gfunde,
denn s hett immer wieder e «Wow» gää, in de Pause, wie au uff de viile Runde. 
Au in dr Glygge gseesch alli strahle, 
dr Uffwand duet sich so richtig usszaale. 
Noo n em Mäntigs-Cortège, s kemme au doo neiji Zytte.
E Ständeli, ächt grandios, dangge Grytte. 
Am Oobe n e Rundi… e schnälli, mit dr AGB. 
D Märsch hesch bym Verbyseggle n uff dr lingge Sytte kenne gseh. 
Z Oobe mit de Flamme, s isch grandios, s isch allerhand, 
doch wenn nit alli in de Reihe laufe, seet s uss, wie n e Flächebrand.

Am Zyschtig gribblet s erneut. Y will ändlig go
und mit em neue Waggis in d Reihe schtoo. 
Bym Yschtoo am Oobe euch dää, as Dangg, voller Stolz präsentiere, 
doch bereits am Noomidaag duet s mi uff em Andreasplatz 
       so richtig uff e Ranze schmiere. 
Zem Gligg isch nit scho wiider e Pfyfferlarve druss entstande
und d Beschädigung fliggbar, unter de Hoor, nur soo am Rande.

Am Mittwuch leen mer is noomool richtig durch d Fasnacht traage, 
und ab de n Elfe z Oobe dien mer s waage. 
D Latärne wird vo «numme» vier Schultere dreit 
do eine vo de Ladäärne-Buebe gsundheitlig ussfallt, lägg dien mer die Leid. 
Bym Ändstreich stehen pletzlig wieder Kameras um is umme. 
D Fasnacht isch verby… aber s isch scheen gsi, s isch is alles glunge…

My Fazit 2023 liggt scho fascht uff dr Hand:
Viil Fyyr und noo mee Flamme, Strizzi, Alti Garde, Schtamm, alli mitenand.
E grandiose Dangg an alli Hälfer fir die Monschter-Arbet und all eury Mieh.
Doo due n y mit Schtolz my Huet drvoor zieh…

Doch fertig Gschnurr, s längt fir das Joor.
Fir s 2024 nämme mer is numme s Beschte voor. 
Doch zerscht diemer noomool in d Rundi stoo 
und leen d Fasnacht 2023 noomool durch is dure goo.
Ei letschti Aasaag, bevoor de heizue laufsch oder heizue faarsch: 
Achtig! Wettschtai, vorwärts marsch!


